
O castiñeiro europeo (Castanea sativa Mill.) sufriu séculos de selección para a 
produción de castaña, aínda que a súa síndrome de domesticación segue a estar pouco 
caracterizada. Este estudo investiga os cambios evolutivos na expresión sexual, na 
ascendencia xenética e nos trazos morfolóxicos a través do estudo de poboacións 
elixidas nun gradiente de impacto humano no noroeste ibérico: xermoplasma de 
castiñeiro natural (Silvestre Atlántico), domesticado e asilvestrado (Silvestre de 
Interior). Analizamos 292 accesións empregando microsatélites nucleares e 
caracterización morfolóxica dos tipos de candea masculina, xunto con varios trazos 
potencialmente relacionados coa vantaxe femenina e coa domesticación. 

A análise da estrutura xenética destacou un forte contraste entre as poboacións 
Silvestres Atlánticas —dominadas pola súa ascendencia na poboación ancestral Norte 
Ibérica (Nib) e por individuos masculinos fértiles (lonxistaminados)— e os grupos 
Silvestres de Interior/Domesticados, que comprenden predominantemente híbridos 
intraespecíficos entre as poboacións ancestrais Nib e Mediterránea que presentan unha 
alta proporción de árbores estritamente femininos (ata o 89%). Os nosos resultados 
revelan un claro sinal funcional asociado á esterilidade masculina: as accesións 
androestériles exhiben unha heterocigosidade individual significativamente maior, un 
maior callado de froito (0,82 fronte a 0,74) e un 88% máis de inflorescencias femininas 
por candea bisexual (3,61 fronte a 1,92) en comparación coas árbores fértiles 
masculinas. 

Ademais, identificamos diferenzas significativas na lonxitude das candeas masculinas 
entre os distintos tipos sexuais, un achado que emerxe cando se analiza a través dunha 
colección diversa de árbores silvestres dunha idade similar. Estes resultados 
proporcionan evidencias sólidas sobre a vantaxe femenina  como un dos motores da 
domesticación do castiñeiro, o que indica que a selección para o rendemento de castaña 
favoreceu os híbridos intraespecíficos androestériles estabilizados mediante o enxerto. 
Este estudo aclara a historia evolutiva antropoxénica de C. sativa e subliña o papel das 
poboacións asilvestradas —mosaicos xenéticos das poboacións mediterráneas e 
autóctonas— como fonte de novas variedades. 

 


